
	వ.	
సామదానభేదంబు లొనరించుతఱి తప్పఁగ్రుంకిన యది నిరాతంకహృదయుండ

వె దండంబున విమతఖండం బొనరింపు మని యనిమిషపతికి బృహస్పతి నీతి

మార్గం బుపదేశించుసమయంబున.

	గీ.	
చారు లరుగుదెంచి జంభారిఁ బొడగాంచి, ఘర్మసలిలబిందుకలితమూర్తు

లగుచు సంభ్రమోక్తు లడరంగ నిట్లని, రదరుగుండెతోడ బెదరిబెదరి.

	సీ.	
పొడకట్టె భూరజఃపుంజంబు మాంజిష్టపటవితానముగ నంబరమునకును

గదిసె నాజానేయకంఖాణసంఘాత మనిలోచ్చలితవీచివనమువోలె

గంధాంధబంధురసింధురంబు లకాలజలదోదయుముఁ జేసె సకలదిశలు

గగనగంగాపయఃకాండ మంతయుఁ గ్రోలె నందితస్యందనోన్నతపతాక

లాయుధప్రభ లర్కాంశు లట్లు వెలిఁగె, భేరిభాంకార మబ్ధిగధీర మయ్యె

వచ్చెఁ బ్రహ్లాదుఁ డాదిత్యవంశవర్య, శాత్రవంబుననో మైత్రి జరపుటకునొ.

	వ.	
అనిన నదరిపడి త్రిదశపతియుం గొలువువిరిసి కలయ నెఱసిన కోపంపుం

గెంపుపెంపున సొంపారి సహస్రలోచనంబులు గలుగు నిజశరీరంబు చెందమ్మి

కొలనిచందమ్మున సందంబుగం గుటిలతరభ్రుకుటిఘటనంబు నిటలంబున

నటింపఁ గటము లదరం బుటములు గొనునిట్టూర్పులు కందర్పహరకంఠ

సర్పంబుఁ దలపింప నలందిన హరిచందనంబుం దెరలించి ముంచుకొను

నులివేఁడిచెమటలు చొటచొట వడియ నిలువెడలి హజారంబున కెడ

గలుగ నిలిచి నిలింపులం బిలిచి పలలాశనసంహారంబునకు [1]సరంహంబుగం

బయనంబు గండని తానును భండనోచితశృంగారం బనంగీకారాంగీకా

రకలితంబు గైకొన్నవాఁడై వాఁడియు వేఁడియుం గలకులిశంబు జళిపించు

చుం గలధౌతకుధరతులితవపురుత్సేధంబును నగాధదాదానపాథఃపరంపరా

పారిప్లవభ్రమరసముదయంబును నుదితనిజనినదవిదళితబ్రహ్మాండకటాహం

బును హాటకఘంటికాఘణాత్కారఘోరవేగంబును నితాంతచతుర్దంత

కాంతిసంతానకల్పితాకాలచంద్రోదయంబునుం జారుతరావదాతచమర

వాలవల్లీవేల్లితగల్లస్థలంబును జిత్రకంబళకలనాభిరామోర్ధ్వకాయంబు

నగునైరావతంబు నెక్కి రక్కసులమూఁక దిక్కులు కలకలం బాలించుచు

నుండె నంతం దండోపతండంబులై యమరవీరులు సమరోత్సాహసంభ్రమ

భ్రమితహృదయంబుగం బదనుమీఱిన కరవాలంబులు శూలంబులు ఖేటం

బులుం గిరీటంబులు వారవాణంబులు బాణంబులుఁ జావంబులుం బ్రాసక



	 



	↑ సంరంహ్వంబ్బుగంబ్బయనంబ్బుగాండ్డని

		 ఈ పేజీలో చివరి మార్పు 16 మార్చి 2021న 23:55కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

